
Amai baLudo bakaba beyeya kuti dade baLudo 
unhu ulolulama.

Dade baLudo balusokelwa ibhibho indefu. 
Balusombala chibaki chichena nebhulugwe idema 
namasandasi zwibuyanana. Dade baLudo bakabeyida 
imhuli yabo. Kana bakashantilwa balusonyamula Ludo 
bewumposela mudenga akale nokuungama.

	  

Ludo waluso shanta eti, “Ye eee!” Waluva 
abona soti idenga lyaba pelyo. Ludo wakaba eda kuba 
unkwendesi wendeke.

Dade baLudo batukova batola Kuda, unkazwaji 
uwe bewumposa mudenga beva bewungama akale. Kuda 
waluda kuba dokotela jana akubuka. Zwomumpepho 
zwakaba zwisinoshantisa kasa.

Dade baLudo balutola amai baLudo kova 
bebaposela mudenga bebagama kabili. Waluwha amai 
baLudo beti, “Zwakwana amwe dade baLudo. Ndikumutya 
kumbwela. Ndakambwela kuva munti ndichi mwana 
ntukutuku.”

Dade baLudo bakaba beshantila neebo kuswibilija 
bekwimba bechova ibhasikolo lyabo jana benda kubanoba 
bayeya kunda.

Koga limwe gole kwakaba nezhala iholokolo ili 
ihulwana. Ivula yakaba isana zwinolumbija. Zwimanga 
zwose zwakaba zwapya zwichi zwifupi. Nokudalo buswa 
bwokubhika ishaja pakaba pasichina. Nojoba bwaluba ipo, 
balubhika ishaja kamwempela chete nezhuba. Bamwe 
balushanganya buswa nelota pakubhika ishaja kuti 
liwande.

Pachikolo palulayijwa Ludo, umwe mwana 
wakafa nezhala sokuzana. Mwana wechikolo yoyu wakati 
kundayiji, “Ndayiji, ndafa nezhala.”

Undayiji wakati, “Inda kungumba kwangu unopiwa 
ishaja lyangu nonkaji wangu.”

Mwana yondya wakaswika kungumba yondayiji 
akati, “Ndawhi nondayiji mundipe ishaja limwabasiyila.”

Unkaji wondayiji aajakanyenyeja koga bakati, 
“Wana uligele yomuno mungumba nditange ndenda 
kuchibholani kunoteka ivula ndobuya ndikupa.”

Mwana akati, “Zwibuya.”
Unkaji wondayiji paakabuya nevula kuva 

kuchibholani akawana mwana yondya esipo. 
Wakashozhela pazhe eyeya kuti posa wabhuda koga 

haana waakabona. Wakayeya kuti posa kuna kweenda.
Mwaba muchimuka mwezhuba lyakatobela, 

undayiji nonkaji uwe bakawha chinhu chakaba chinhuwa 
mumba mwabo. Bakalinga kwosekwose bakashayiwa 
chinhu chakaba chinhuwa. Pabakoolingisisa mudako 
lyombeda bakawana mwana yondya elimo mudako 
lyombeda koga akafa.

Zwileba kuti izhala yegole yelyo yalutyisa. 
Panoomwe unsi, bamwe mai bakabenwa itii namafetikuku 
umwe unhu kova eti, “Nkonkonkonko yomo.”

Mai yabaya bakatya kulyilwa mafetikuku abo 
nomwezi. Bakakambija kutola mafetikuku abo kova 
beabiga mukati mwedilezi lyabo beti, “Ngwina!” Pakale 
yopo bakava bapya zwibya zwose namafetikuku. 
Bakoobona kuti mwezi yoyo waluba mwana wonkazwaji 
wabo. Bakanochilila kuchibhadela. Nasi banoshobwa 
kuwhi ngaamai bamafetikuku. Koga ukabashoba nezina 
yelyo abatokudabila.

Dade baLudo bakababeziba zwose yezwi 
zwakaba zwitikana nezhala. Mishaji minji balusoti, 
“Mai baLudo, siyani ndinoshingila bamwe chimanga 
nobuswa.” Baluva banyamuka bekwenda zwishomanana 
betya kuzilika. Balusobwilila kungumba baba nobuswa 
bulimusaka mazhuba ose. Mai baLudo balusobhuza kuti, 
“Mwabuwana kupi buswa yobu.”

Dade baLudo kova beti, “Senindati ndikumunda 
kunoshingila bana zwimanga?” Baluva banyamula Ludo 
bewumposa mudenga beva boongama. Bewumposela 
lwabili bewuungame kabili.

Limwe zhuba bakezha nobuswa buli musaka 
lilosungwa newaya. Limwe zhuba bakezha nobuswa 
bulimusaka lyakasungwa nentambo jeshangu. Limwe 
zhuba bakezha nobuswa bulimusaka lyakasungwa 
nethawulu yomunsholo.

Amai baLudo baluva babubhika ishaja kana ibhwa 
kobova belya naLudo naKuda naibo dade baLudo. Bapeja 
kulya balusokusha mipika nendilo betanga kuleba ingano. 
Bana babo balusoshantila kuti bebabuje ingano yehuku 
nabana bayo. 

Mai baLudo balusoti:
“Kwakaba kuli nehuku yaluba nabana 
bayo. Ihuku yeyi yalusolaya bana bayo kuti 
basikwendele pelyo nenhiba nokuti bangolyiwa 
nechinhu chinogala munhiba. Koga yecho 

chinhu chinogala munhiba chinhuni? Koga 
amai yabaya bakabuja bana kuti munhiba 
mwaluba nechinhu chine zina lisinolebwa. Bana 
baloochiziba yechichinhu kana bakubuka.

Limwe zhuba ihuku yakenda kule. Bana 
bayo bakasala besendela pelyo nenhiba 
kova beshozhela mukati. Bakabona bamwe 
bana behuku bakaba beshozhela neebo. 
Bana behuku bakashomeja, ‘Izhani tizane!’ 
Bana behuku baluba munhiba bakashomeja 
beti, ‘Buyani tizane eee–ee.’ Bana behuku 
bakashanta kova beshotokela munhiba bewila 
muvula bakava bafa.”

Ludo naKuda bakabelushantila lungano yolu. 
Amai babo baluti ibo, “Yezwi zwinoleba kuti imwi bana itani 
zwamunoba mwabujwa nabazwali.”

Dade baLudo bakabenda bepyanga buswa 
nonkwayina wabo waluwhi dade baShantani baluba 
undume tate untetetete kasa zwokuti saali ibhepo 
lyapunga balubhatilila buhwa nemiti kuti besitolwe 
nebhepho. Dade baShantani baluda kumbala chibaki 
chishaba nebhulugwe idema.

Limwe zhuba mumba mwabo mwakaba musina 
buswa. Izhala yakaluma. Dade baLudo bakabuya besina 
buswa. Izhuba lyabili bakabwilila kakale besina buswa. 
Ludo naKuda bakatanga kulila nezhala.

Amai baLudo bakati, “Dade babana lekani 

ndimubhanche neebo kupyanga buswa. Indani nooko 
imi ndinde nooku: tooshangana yopano madeko. Ludo 
naKuda salani zwibuyanana musilobane.”

Bakava bati dade baLudo kwabo amai baLudo 
neebo kwabo.

Amai baLudo bakanotola amai baShantani kuti 
benopyanga buswa belibose sezwalutiwa nadade baLudo 
beli nadade baShantani.

Bakabekwimba belinezhala. Bakatanha akale 
bakanobhuluka. Bakaswika panshawa Telelina bakati, 
“Tikumushaka unshingo kuti tiwane imali yotenga 
buswa.”

Telelina akati, “Apana unshingo yopano indani 
zwenu.”

Bakabhuda bakakwenda bakanoswika pansha 
waKombani bakabhuda yopo betizha nokuti imbwa yopo 
yakababukula zwinotyisa.

Bakalamba benda kunoswikila bongwana 
unshingo wokubumba zwitina. Bapeja kuta unshingo 
iwoyu bakapiwa zwimanga kobova besunga zwiputu 
zwabo zwibili kova benogayisa pana magayisa, bakaba 
nobuswa. Bakashanta kasakasa.

Bakanyetutukwa kova akale benyamula zwiputu 
zwabo zwobuswa bekashanta. Buswa bubuya. Kana 
bulipo, banhu abatofa nezhala motubula kubhika chinkwa 
kana isukwalugo. Bana banolya bakashanta kova 
bekanganwa kuti igole lyezhala.

Izhuba lyalebo mila mai baLudo namai 
baShantani bakatanga kukwenda benda kumizi yabo. 

Bakwenda kwenda bakatalukila pampata wedunhu 
lyajobhe. Ishango yeyi yakaba ityisa kasa. Ntolo 
kasa, yopa ndipo pakabulayilwa umwe undumetate 
akava ambulwa isuti yiye yaaluba akambala. 
Yopa ndipo akale pakazaza ingombe jaTulani 
jikakata chikochikala. Chikochikala nengombe 
azwijakobonekwa.

Bechikumukwenda kudelya pakashango yako 
amai baLudo namai baShantani bakawha kuswibilija mbeli 
kwedunhu kuti “Chowhi chowhi.”

Amai baShantani bakati mai baLudo, “Ini kani 
zwikumudalo? Mwachiwa kani.”

Amai baLudo basanu bashandula bose bakawha 
kabili kuti “Chowhiiiii.”

Bakalingisisa mudunu amai baLudo kova beti 
“Maibaweee! Basichana tapela.” Bakabona banhulume 

babili ulokola noulokonda besakambala bebhuluka 
bekananga kubali beti, “Chowhiii.” Kumesho kwabo 
kwakaba kusinoboneka zwanana nokuti kwaluba 
kwakachenuluka zwose namaboko soti baguba ilota kana 
ivu ijena.

Banhukaji yaba bakaposa zwiputu zwabo pasi 
kova betizha besiya zwiputu zwabo zwobuswa. Chiputu 
chamai baShantani chaluba chakasungwa nakacheka 
kashaba chamai baLudo chaluba chakasungwa 
nakacheka katema.

Bakatizha belila beshomeja bakajine banoswika 
kumisha yabo.

Amai baLudo bakaswikilowila pachena nokuva 
bati wilo. Ludo naKuda bakaba babona kuti amai babo 
babuya besina buswa. Bakafhigama pana amai babo kova 
betanga kunamata. Bakamilija maboko abo bakalinga 

kudenga kuna Mwali. Bakanamata, bakanamata, 
bakanamata kuswikila amai babo bamuka.

“Ngatingwineni mumba bana bangu ndimubuje 
zwatikana kundava.” Basanu balebeleka inyaya yabo, 
amai baLudo bakabhuza bana babo kuti, “Ani dade benu 
abajanu babuya kani?”

Koga Ludo naKuda basanu bashandula dade 
baLudo bakawhikwa beti, “Nkonkonko yopa!”

Imhuli yabo ikashandula iti, “Eyaa swikani.”
Dade baLudo bakaswika kova beti, “Lotela-lotela 

ndezha neni?”
Amai baLudo bakati, “Mwezha nechinkwa.”
Dade baLudo bakajunguja unsholo beti, “Pe 

mwakonwa.”
Kuda akati, “Mwezha nenyama.”
Dade baLudo bakati, “Pe wakonwa.”
Bose bakati, “Biya ini nasi bajimbi.”
Dade baLudo bakava benda pazhe. Bakati 

wilo beli pakale: ndipo pabaka kungulija isaka kobova 
bengwina mumba. “Buswa! ndabuya nobuswa!” Dade 
baLudo bakaba bemwemwetela. 

“Ndanotema zwikumbwa ndikapiwa zwimanga: 
kova ndinda kunogayisa,” Dade baLudo bakadalo.

Mai baLudo bakabona chisaka chaluba 
chakasungwa kundomo noncheka untema bakava baziba 
kuti chisaka chabo! Bakalija imhele.

Dade baLudo bakati, “A! zwata chini! Molilani? Isu 
taba nobuswa?”

“Ungabhuluka mudunhu usijakambala kani 

ndumangu? Ndiko kuti ndiwo unshingo wawukumuta 
wokukwibila banhu buswa bwabo usijakambala mazhuba 
ose?”

Dade baLudo bakangoti pechelele pazhe kova 
betizha benda. Nanasi abajanu babonekwa. Mungobona 
unhu una chibaki chichena nebhulugwe idema nebhibho 
namasandasi muzibe kuti ndibo dade baLudo naKuda: 
Muchenjele!

